
wagl ru byacing

aring sasan beta gbyan ga, kyan sa’ing myasa ci Ipyung na ita ¢’oli,
utux ga wagi, utux ga byacing.

mgebu ci sasan ga mnaga mhtuw wagi kwara c’oli. ini cmyax wagi
naga, siyang ci tuli gebuw sasan ga mosa m’omah na c’oli. cmyax wagi lga,
tuli mosa m’was biru kwara lla’i utux sali la. tuli mosa mtiyaw tanux kwara
ku yaba yaya ru mama yata. nanak bkis na utux alang ga naha mlahang
alang ru sali.

cmyax wagi lga, m’was kwara piyit, kwalit mlaka beh babaw kayan.
hying cbing ru kpiray ga mlaka yugiy babaw phpah. kwara kksinu rgyax ga
mwah mani k’man ru nbuw ’sya.

piyit ga mwah mani kuy ru myugiy babaw khoni. cmyax wagi Iga,
myasa ci lungan na kwara c¢’oli, m’es kwara nyu mkyanux babaw uraw hani
ku ksinu ru kuy uyi.

mbiya wagi lga, mku’ung kwara kayan ru babaw uraw. masu m’was
biru lla’i ga mwah sali kwara. yaba yaya, mama yata ru ana ima mnwah
mtiyaw tanux ga, mwah sali kwara. mnwah m’omah mayah ga, mwah sali

kwara uyi.

mbiya wagi lga mku’ung kayan la, ana piyit ru kksinu ga mosa mhngi
libuw naha. biya wagi ru mku’ung kayan lga, ana hying cbhing ru kpiray ga
waya mhngi ubuw naha uyi.

mbiya wagi lga mhtuw byacing babaw kayan la, mku’ung kwara
babaw uraw ru mhngi mtiyaw kwara c’oli ru kksinu. nanak ci takay cyu
lokah calay m” was, abi la! abi la! abi kwara la! nyu mhtuw byacing la, abi
kwara la.

ana ga, mhtuw byacing gbyan ga, mhtuw tanux ku olit, m’u ru puk. olit
ga wahan mani m’u, m’u ga wahan kmiyak puk.

wagi ru byacing ga Ipyung na c’oli. wagi ru byacing ga Ipyung na
kksinu ru piyit. mhtuw wagi Iga mtuli mtiyaw kwara, mhtuw byacing Iga

mhngiy kwara babaw uraw.

